
Itsasoko ur kopuru txikiak gezatu, eta edateko ur bihurtzeko, bateria bidezko gailua asmatu dute; orain arteko instalazioak baino sinpleagoa.

Itsasoko ura edan?

Irati Agirreazaldegi 

Ura gezatzeko modurik errazena da itsasoko ura edukiontzi batean egostea: uraren lurruna botila hotz batera bideratu, eta gatza edukiontzian gelditzen da; edateko ura, berriz, botilan kondentsatuta. Ura gezatzeko, ordea, instalazio handiak erabili izan dira orain arte, baina bada beste biderik aurkitu duenik. Itsasoko ur kopuru txikiak gezatu, eta edateko ur bihurtzeko, gailu berria asmatu dute Massachusetts Institute of Tecnologyko zientzialariek. Bateria bidezko makina da, gaur egun ezagutzen diren gezatzeko gailuak baino sinpleagoa. Orain arteko makinek energia kontsumo handia eragiten dute, eta ur kopuru handiekin baino ez dira eraginkorrak. Beraz, herrialde pobreetan edo hondamendi naturalak izan diren tokietan erabiltzea zaila da.

Makinaren funtzionamendua
Aparatu berriak ioien kontzentrazio bidezko polarizazioa du funtzionamendu ardatz. Hau da, ioi korronte batek nanokanal baten barrenera joan ahala ioiak aukeratzen ditu. Nanokanala itsasoko urak zeharkatzen dituen bi mikrokanalen artean dago, eta nanokanalari tentsioa ezartzean ioiak nanokanalaren bazter batean betetzen dira eta bestean hustu. Horrela, nanokanaletik gertu dauden itsasoko uraren gatz ioiak baztertzen dira. Mikrokanaletako bat aldarapen gunearen ondoko bi kanaletan banatuz, ioi kargarik gabeko ur gezatuak bakarrik igaro ahal izango du kargatutako aldea, eta edateko urarentzako kanalera bideratu. Metodo honekin gatzak eta tamaina handiko partikulak (zelulak, birusak eta mikroorganismoak) deuseztatzen dira, ura gezatzeko instalaziorik modernoen maila berean.

Edateko ura itsasotik lortzea da, azken batean, tresna horren helburua; izan ere, itsasoan dago planetako uraren %97. Lurrak, guztira, 1.300 trilioi litro ur ditu, baina horietatik %2 baino ez da ur gozoa. Gainera, hiru laurdena izoztuta dago poloetan. 

Edateko ura baino zazpi aldiz gaziagoa da itsasoko ura, eta, ur hori soilik edanez gero, gorputza, gatza desegitean, edozein gizaki hiltzeraino lehortuko litzateke. Gatz gabetzearen bidez itsasoko ura gizakiek edateko, garaztatzeko zein industria erabilerarako balia daiteke. Horretarako, itsasoko urak duen gatza kentzen zaio, edateko urak duen gatz kopurura (0,5 gramo litroko) iritsi arte. Gizakiaren kontsumorako urak ez du gramo bat gatz baino gehiago izan behar litroko, eta ez du destilatua ere izan behar; ez da komeni gatz urri izatea ere. 

Teknika asko daude
Ura gezatu eta edateko ur bihurtzeko teknika asko dago: destilazioa, izoztea, bat-bateko lurrunketa edo hidratoen eraketa; baina gehien erabiltzen dena alderantzizko osmosiaren metodoa da. Itsasotik gertu edo itsasoan bertan egon ohi dira ura gezatzeko instalazioak. Ura, hodi batzuekin xurgatu, eta iragazki eta elementu kimikoekin garbitzen da, hondarra eta zikinkeriak kenduz. Ondoren hasten da alderantzizko osmosi bidez gezatze prozesua.

Osmosia, izaki bizidunen zeluletan gertatzen den fenomeno naturala da. Kontzentrazio ezberdineko bi soluzio elkar orekatzen saiatzen dira mintz baten bidez. Alderantzizko osmosiaren helburua da kontzentrazio handiagoko soluzioarekin, presioa erabiliz, soluzio diluitu gehiago lortzea, kasu honetan gatzik gabea. Gatza banatzeko presio handia egingo duen turbopunpa bat behar da. Orduan, bi ur mota leudeke: batetik, ur gazia, berriz ere turboponpara bidali behar dena gezatze prozesuan erabilitako energia kopuru bat berreskuratzeko. Gero, berriz itsasora bueltatzen da, gehienetan mugimendu askoko guneetara nahasketa egokiagoa izan dadin, eta kalte ekologikoa ere ahalik eta txikiena izateko. 

Bestetik, edateko ura legoke, biltegi batera bideratzen dena, eta han mineralekin nahastu uraren kalitatea hobetzeko.

Gezatzearen alde eta kontra
Teknika asko dago, bai, ura lortzeko. Ebro ibaiko ura beste nonbaitera eramatea zen Espainiako Plan Hidrologikoaren oinarrietako bat, baina ezerezean geratu zen eta ur eskasia pairatu duten guneetan, ura ibai batetik bestera bideratzeko aukera horrekin batera planteatu izan dute itsasoko ura gezatzearena. Prozesu horren harira, ordea, aldeko eta aurkako jarrerak azaldu dira.

Aldekoek diote, ura gezatzeko instalazioen energia kontsumoa, ibai batetik bestera ura aldatzeko azpiegitura eraikitzeko behar dena baino txikiagoa dela eta lurra gutxiago kaltetzen dela; indargabetutako Espainiako Plan Hidrologikoak Ebroko ura leku aldatzea aurreikusten zuen eta horren araberako lursailen okupazioaren %3 eta lur aldaketen %3 baino ez litzatekeela behar gezatzerako; Ebroko ura Kataluniara, Valentziara, Murtziara eta Almeriara eramateko behar den energiaren %30 gutxiago kontsumituko lukeela gezatze sistemak; eta energia berriztagarriak balia daitezke gezatze instalazioek funtzionatzeko. Izan ere, ur gezatu gutxi duen gune askok haizea eta eguzkia dute; eta udan, ur eskaria gehitzen denean, energia iturri izan daitezkeen eguzki irradiazioek nabarmen egiten dute gora. Beraz, erakundeek, energia berriztagarriak erabiltzen dituzten instalazioen proiektuak garatu nahi dituzte.

Desabantailen artean ingurumenari egiten zaion kaltea eta kostu ekonomikoa nabarmentzen dituzte. Aurkakoen esanetan, gezatze prozesuak, kalitatezko ura sortu arren, beste hainbat gai kutsakor botatzen ditu berriz itsasora. Hondakinak ezerezteko itsasoan hustu beste biderik ez dago, eta horrek itsasoko bioaniztasunari egiten dio kalte. Esaterako, gezatze instalazioetako isurien ondorioz, Itsaso Gorriko hainbat arrain populazio murriztu dira, eta planktona eta koralak suntsitu. Valentzian eta Murtzian ere zitrikoak oso sentikorrak dira ur gezatuaren mineralen aurrean; beraz, nekazarientzat ere kaltegarria da prozesu hori. Prozesu horretan baztertzen den gesalak ere gatz kontzentrazio handia izateaz gain, substantzia kimikoak ere baditu. Metodo hori gustuko ez dutenek diote aztertu beharko dela zein osagai erabili, ingurumenean eragin dezaketen kaltea saihesteko.

Bestalde, ura gatz gabetzeak energia asko eskatzen du eta energia baliabide mugatua izanik, zenbat eta energia gehiago erabili prezioa ere garestiagoa da. Horrek erregai fosilen erabilera areagotzen du, eta berotegi efektuko gasen isurketa gehitzen.

Gezatutako ura premia duten tokira eramateak ere azpiegitura handiak eskatzen ditu, eta ondorioz gastu handiagoak.

Gaur egun, munduan barrena, itsasoko ura gezatzeko instalaziorik garrantzitsuenak Saudi Arabian, Arabiar Emirerrietan, AEBetan eta Europan daude. 

Alemaniako Gezatze Elkartearen esanetan, gaur egun 14.500 gezatze planta inguru dago munduan, eta egunean 42 milioi metro kubiko edateko ur ekoizten dute; 500 milioi lagunentzako adina ur. Erakunde horrek espero du datozen 15 urteetan 130.000 milioi euro inbertitzea munduko gezatze instalazioetan. Ez soilik berriak eraikitzeko, baita daudenak konpontzeko, mantenu gastuetarako eta jendea horrelako enpresetan lan egiteko prestatzeko ere. Nazioartean itsasoko ura gezatzeko instalazioen plangintza eta eraikuntzarako 1.000 enpresa daude. 

Makina berriak zein orain arteko instalazioak ahalik eta jende gehienarengana, batik bat behar larria dutenengana, edateko ura iristea da kontua. Itsasoko ura gezatzea da bide horietako bat aldekoak eta kontrakoak dituen arren. Ura beharrezko baliabidea denez, daukagun apurra zaindu edo itsasotik lor daitekeena aprobetxatu behar da. Baina hori, hein handi batean instalazio edo baliabide horiek bultzatzen dituztenen erabakia da.

